
					આ પાનાનું પ્રુફરીડિંગ થઈ ગયું છે


બાપુ! બાપુ! મમ હૃદય તો આંધળું છેક થાતું!

કેવી રીતે તુજ સ્થિતિ તણી વાત રે! મેળવું હું?



આંહીં ત્યાં મેં ભટકી ઘસવી ડાંગ છે બાપુ! મ્હારી,

રસ્તા સર્વે નયનજલથી ભીંજવી આંખ ખોઈ,

મ્હોં જોવું છે, મુજ જીવિતનો અન્ત આવી પહોંચ્યો.

આ ડોશીનું મુખ નિરખવા, બાપુ! તું આવજે, હો!



ત્હારું મત્યુ થયું જ સમજી ભૂતને શોધતી હું!

જૂઠી આશા - મૃત સહ નકી વાત ના થાય, બાપુ!

ના તો તેને ક્યમ મળ નહીં નિત્ય તુંને જપીને

ત્હારે માટે રડી તલફી જે શેર લોહી સૂકાવે?



કમ્પે છે આ દિલ જરી સળી ઘાસની કમ્પતાં, ને

દોડે છાયા ઘન તણી અને દિલ મ્હારૂં ડરે છે!

ઘેલું મ્હારું દિલ કંઈ કંઈ પૂછતું વાત તેને,

ને અન્તે એ વધુ દુઃખી બની ઊંઘતું કે રડે છે.



ભાસે છે આ જગત સઘળું ક્રૂર, બાપુ! મને તો!

ત્હારી ના તે નીરસ સઘળી વાત, બાપુ! મને તો!

આવે છે સૌ મુજ ઘર મહીં જોઈતું આપવાને

કિન્તુ મ્હારા દરદ પર ના કોઈને કૈં દયા છે!



કાં સંતાયો? પ્રિય પ્રિય અરે! આવને આવને તું!

તું વિના આ જગત પર છે કોઈ ના મિત્ર મ્હારૂં!

ના આવે તો સમજણ મને કાંઈ ના આપશે શું?

શું દૈવે ના કંઈ પણ દયા રાંકની લાવશે શું?



બીજાંને તો જરૂર સુખડાં શોધતાં હાથ લાગે,

મ્હોટાં ત્હોયે જરૂર વિરમે સર્વ તોફાન અન્તે;

પાપી એ સૌ સમય વીતતાં પાપની માફી પામે,

એ શાન્તિ શું કદિ પણ મને આપશે ના પ્રભુ એ?



ક્યારે મ્હારી દુઃખની ફરશે ક્રૂર શિક્ષા? અરેરે!

ક્યારે ત્હારું મરણ સુણતાં મૃત્યુ થાશે? અરેરે!

સૂકાયું આ રુધિર સઘળું ત્હોય ના જીવ જાતો!

જૂઠી આશા ઉપર જીવ આ કેમ વીંટાઈ ર્હેતો?




કલાપીનો કેકારવ/૨૧૯

